
აბსტრაქტი: 1878 წლის 8 ოქტომბრიდან, რუსების მიერ ბათუმის შემოერთების შემდეგ საფუ-

ძველი ეყრება თავისუფალ, ღია, სავაჭრო ნავსადგურს (პორტო-ფრანკო). საერთაშორისო საზღვაო 

ნაოსნობის წესებს დაუქვემდებარეს ბათუმის საუწყებო ნავსადგურის სამმართველო (იხ. ბათუმი და 

მისი შემოგარენი რუსულ ენაზე, ბათუმი 1906 წელი, გვ. 104). ბათუმის საბაჟოსთან დაკავშირებული 

იყო ჩურუქ-სუს საბაჟოს გადასასვლელი პუნქტი, რომელიც ჩამოყალიბდა კავკასიის საკარანტინო-

საბაჟო სამმართველოს უფროსის განკარგულების თანახმად. ჩურუქ-სუს საბაჟომ საქმიანობა 

დაიწყო 1910 წლიდან, ნიკოლოზის საბაჟოს გაუქმების შემდეგ, ხოლო ოფიციალურად გაიხსნა 1912 

წლის 28 მაისს. ჩურუქ-სუს საბაჟო მდებარეობდა ქობულეთის სადგურიდან ერთი ვერსის მანძილზე, 

შავი ზღვის სრუტის ქვიშიან გზაზე. მისი მომიჯნავე ტერიტორიები იყო ციხისძირი, ბუკნარი, ჩაქვი, 

მწვანე კონცხი. მას გააჩნდა სახელმწიფო მიწები და შენობები. საბაჟო განთავსებული იყო 

ერთსართულიანი ხის შენობაში. საბაჟოს შტატში მყოფი მებაჟეები შემოსავლის სახით იღებდნენ 

1100 მანეთს, ხოლო კანცელარის მუშაკები კი 540 მანეთს. ეს იყო ადგილობრივი მნიშვნელობის სა-

ბაჟო სამმართველო, რომლის მოვალეობას შეადგენდა უმნიშვნელო საქმეები, კერძოდ განბაჟებუ-

ლი საქონლის საზღვარზე გატანა და სასაზღვრო რაზმთან ერთად საკაბოტაჟო ტვირთის შემოტანა.  

 

საკვანძო სიტყვები: საბაჟო, საზღვარი, საქონელი, ექსპორტი, იმპორტი. 

 

*** 

 ჩურუქ-სუს საბაჟო უზრუნველყოფდა საექსპორტო და საიმპორტო საქონლის მოძრაობას. 

საქონელი ძირითადად გადიოდა ირანსა და თურქეთში. საბაჟოს დაწესებული ჰქონდა ტვირთბრუნ-

ვის გადასახადები. 1910-1911 წლებში ჩინური ბანკი უზრუნველყოფდა ჩაის შემოტანას. იგი ძირი-

თადათ დაკავებული იყო კომერციული საქმიანობით. ირანის სატრანსპორტო საზოგადოებებს 

,,კავკასია და მერკური’’ და ,,აღმოსავლეთი და რუსეთი’’ ნება დართეს რუსული ეტიკეტით გაეტანათ 

ქართული ჩაი ირანში (ასს. ფ. ი-14, ან. 1, ს. 12, ფურც. 7). 1911 წლის ივლისში ბაქოს საბაჟო ოკრუგს 

დაერქვა კავკასიის სახელი და მასში გაერთიანდა ბათუმის და ბაქოს საბაჟოები (ასს. ფ. ი-14, ან. 1, 

ს. 22, ფურც. 182) (ასს. ფ. ი-13, ან. 1, ს. 43, ფურც. 12). მის ფუნქციაში შედიოდა საკაბოტაჟო ხომალ-

დების მიღება და გაშვება, ასევე კონტროლი ახლო მდებარე ნავსადგურებს შორის მოქმედ თურქულ 

ფელუგებზე, რომლებიც მოდიოდნენ ჩურუქ-სუში თევზის და დელფინების დასაჭერად. 1879 წელს, 

საზღვაო ყურეს კეთილმოწყობის და ხელოვნური ნავსადგურის მშენებლობის პროექტის შესამუშა-

ვებლად შეიქმნა კომისია. ზემოთ მითითებულ ფონდში {ი-13} დაცულია სახომალდე საზოგადოების 

მიერ დამტკიცებული საზღვაო მიმოსვლის გზები და რუქები. 1910 წელს შეკვეთილის ნიკოლოზის 

საბაჟოს გაუქმების შემდეგ, ადგილობრივ მოსახლეობას, საკუთარი შრომით მოწეული პროდუქ-

ტების ბაზარზე გასატანად შეექმნათ პრობლემები, შეფერხდა თურქეთიდან შემოსული გემების 

მიღება, რამაც გააჩინა ჩურუქ-სუს რეგიონში საბაჟო საგუშაგოს გახსნის აუცილებლობა. სავაჭრო-

საფინანსო და მასთან დაკავშირებული სხვადასხვა მიზეზების გამო, ამ საკითხის გადაწყვეტა 

დროებით შეფერხდა. რუსეთის იმპერია უფრთხილდებოდა, როგორც საზღვაო, ისე სახმელეთო 

საზღვრების უსაფრთხოებას და უზრუნველყოფდა სამხედრო დანიშნულების მქონე საბაჟოების და 

მასთან არსებული საგუშაგეობის მშვიდ მუშაობას. ზღვის სანაპიროს პერიმეტრზე სასაზღვრო რაზ-

მის ჯარისკაცები, დღე-ღამის განმავლობაში აწარმოებდნენ შემოვლით კონტროლს. ზღვის სანაპი-

როზე განთავსებული იყო საბაჟო სამეთვალყურეო კოშკები. ჩურუქ-სუს საბაჟოს სამმართველოს 

ჰყავდა მმართველი, საბაჟოს გარეთ მოქმედი 25 მოსამსახურე და საბაჟოს ტერიტორიაზე მომუშავე 

2 მუშაკი. პირველი მსოფლიო ომის დაწყების შემდეგ, რუსეთის სახელმწიფო ინტერესებიდან 

გამომდინარე, საბაჟოს სავაჭრო ფუნქციები შემცირდა და გემებით ძირითადად გადაჰყავდათ 

საჯარისო ნაწილები. ამ პერიოდში ჩურუქ-სუს საბაჟოზე დაფიქსირდა ერთ-ერთი უცნაური შემთხ-

ვევა. გემის დათვალიერების დროს გახსნილი გალიებიდან მტრედები გაფრინდნენ სანაპიროსკენ 

და ცოტა ხნის შემდეგ ისევ გემზე დაბრუნდნენ. საქმეში ჩაერთო სამხედრო პირები და წარმოიშვა 

აზრი მტრედების სამხედრო მიზნით გამოყენების შესახებ. ყოველივე ამის შემდეგ აიკრძალა 

აღნიშნულ ტერიტორიაზე მშვიდობის მოყვარე მტრედების შემოყვანა და გაიცა ბრძანება გალიაზე 

პლომბის ბეჭდის დასმის შესახებ, წინააღმდეგ შემთხვევაში საბაჟო აწარმოებდა მტრედების 

კონფისკაციას (ასს. ფ. ი-14, ან. 1, ს. 12, ფურც. 98) განსაკუთრებული კონტროლი დაწესდა გურიიდან 

შემოსულ რევოლუციონერებზე. 1914 წლის 15 სექტემბერს კავკასიის საბაჟოს სამმართველოს 

ბრძანებით პირველი მსოფლიო ომის დაწყების გამო, ვაკანსიის შენარჩუნებით, საბაჟოს მუშაკები, 

დაბალი თანრიგით გაამწესეს რუსეთის სამხედრო საზღვაო ფლოტის განკარგულებაში. საბაჟოს 

მუშაკები ავსებდნენ სარეზერვო-სამხედრო სამსახურის კონტიგენტს (ასს. ფ. ი-15, ან. 1, ს. 4, ფურც. 

25). კავკასიის სამხედრო არმიის მთავარსარდლის ბრძანებით, თურქეთის საზღვარზე არსებული 

სამხედრო ძალები დაექვემდებარნენ ქობულეთის, ბათუმის და ლიმანის მესამე განყოფლიების 

რაზმებს, მეოთხე განყოფილებას განაგებდა მიხაილოვის ციხე-სიმაგრის კომენდანტი. ქობულეთი-

დან რედუტ-კალემდე, სუფსის და ფოთის მესამე განყოფილების რაზმებს განაგებდა რიონის სად-

გურის კომენდანტი. 1914 წლის 24 სექტემბერს კავკასიის საბაჟო სამმართველომ ძებნა გამოუცხადა 

ბარკასს ,,ჯეილანს’’, ,,ანტონს’’ და ,,ბომბორს’’ (ასს. ფ. ი-14, ან. 1, ს. 28, ფურც. 153). რუსეთის იმპე-

რატორის სურვილით შეიქმნა ქველმოქმედების განსაკუთრებული კომიტეტი, რომლის მთავარ 

მოვალეობას შეადგენდა მოსახლეობისგან თითოეული კაპიკის აღება, რუსეთის საზღვაო ფლოტის 

გასაძლიერებლად. ამ პერიოდში რუსებმა ააგეს 18 გრძელი კრეისერი, 3 წყალქვეშა ნავი და ერთი 

მინი კრეისერი, რომლებიც ბალტიის ზღვაზე სამხედრო სამსახურისთვის გაამწესეს. ერთ-ერთი 

ამათგანი იყო ,,ნოვაკი’’, 1325 წყალწვით, რომელსაც მსოფლიოში ანალოგი არ გააჩნდა. რუსეთში 

გაიხსნა საზღვაო პროფესიების შემსწავლელი სკოლები. სევასტოპოლი გახდა მნიშვნელოვანი 

სამხედრო საზღვაო დანიშნულების პორტი. სახელი გაითქვა რუსულმა ქვემეხმა ,,kaizer torped’’, 

რომელიც წარმოადგენდა ავტომობილს და იგი ადამიანის გარეშე მოძრაობდა რკინიგზაზე, იმარ-

თებოდა საათის მექანიზმით და გზაზე რაიმე სახის საგნის შეხებისას ფეთქდებოდა (ასს. ფ. ი-14, ან. 

2, ს. 11, ფურც. 93). ჩურუქ-სუს საბაჟო სამსახურში სხვადასხვა ეროვნების ადამიანებთან ერთად მუ-

შაობდნენ ქართველებიც. 

 1913 წლის 11 თებერვლის ბრძანებით ჩურქ-სუს საბაჟოს მეთვალყურე იყო გრიგორი ჯაველიძე 

(ასს. ფ. ი-14, ან. 1, ს. 26, ფურც. 64) 1912 წლის 28 ივლისის ბრძანებით ქართველი მებაჟეები, რომლე-

ბიც არასამუშაო საათებში აწარმოებდნენ გემების მიღება დატვირთვას და გაშვებას, დაჯილდოვ-

დენ ფულით და საჩუქრებით (ასს. ფ. ი-15, ან. 1, ს. 3, ფურც. 107). 

 ჩურუქ-სუს საბაჟო სამმართველოს გააჩნდა ბრძანებების წიგნი. 1912 წლის 15 დეკემბერს 

ავსტრიული გემის ,,ბუკოვინას’’ შემოწმების საფუძველზე აღმოჩნდა განუბაჟებელი კავკასიური წარ-

მოების ხალიჩები. ჩურუქ-სუს საბაჟოს სამმართველომ აღძრა მეთვალყურეების პასუხისგებლობის 

საკითხი. 1913 წლის 5 თებერვალს, გემმ ,,ბელაურის’’ საცავში ნავთის დატუმბვის დროს მეთვალ-

ყურემ ზუსტად ვერ განსაზღვრა დატუმბვის დამათავრების დრო, რაც უარყოფითად აისახა ჩურუქ-

სუს საბაჟოს შემოსავლის და გასავლის წიგნში. საბაჟოს სამმართველომ შეიმუშავა და გამოსცა 

დამატებითი სავალდებულო წესები, ჩატვირთვის სამუშაოთა გასაკონტროლებლად, რაც დადები-

თად ასისახა საბაჟოს ტარიფებზე. 

 სახელმწიფო ინტერესებიდან გამომდინარე კონფისკაცია ქმნილი საქონელი ინახებოდა 

საბაჟოს საწყობში. ექსპერტის შემოწმების შემდეგ საქონელს ათავსებდნენ სპეციალურ ყუთებში და 

იგი მოგების მიზნით გაჰქონდათ გასაყიდად აუქციონზე (ასს. ფ. ი-14, ან. 1, ს. 25, ფურც. 130). ჩურუქ-

სუს საბაჟოს სამმართველოს უცხოეთიდან შემოტანილ საქონელზე დაწესებული ჰქონდა აკრძალ-

ვის და ნორმირებული საქონლის შემოტანის წესები. ასეთივე წესები საბაჟოს მიერ ვრცელდებოდა 

გარკვეული სახის შემოტანილ საქონელზე. ხშირ შემთხვევაში მებაჟეები არაკორექტულად მიმარ-

თავდენ საქონლის მეპატრონეებს 1913 წლის 23 ნოემბერს საბაჟოს მიერ დაფიქსირდა ერთ-ერთი 

ასეთი შემთხვევა, კერძოთ კომპანია ,,ნობელის’’ წარმომადგენელ კაზანოვსკის მიმართ ადგილი 

ჰქონდა მებაჟეების მიერ უხეშად მოპყრობის ფაქტს, რასაც მოჰყვა მყისიერი რეაგირება. 1913 წლის 

31 იანვარს ავსტრიული გემით ,,ბუკოვინა’’ კონსტანტინეპოლიდან ბათუმში ჩამოვიდნენ, გადარჩე-

ნის მიზნით თურქეთიდან გამოქცეული ბერძენი, მაკედონელი, ბულგარელი და სომეხი ლტოლვი-

ლები. რუსეთის ხელისუფლებამ ისინი შეიცოდა იმ მოტივით, რომ მათი უკან დაბრუნება ნიშნავდა 

სიკვდილს. 1913 წლის 1 თებერვალს ბათუმის ოლქის სამხედრო გუბერნატორის ნებართვის საფუ-

ძველზე გემ ,,პრინცესა ევგენია ოლდერბურგელით’’ 45 თურქეთის ქვეშევრდომი ბათუმიდან გავიდა 

ოდესაში (ასს. ფ. ი-1, ან. 1, ს. 613, ფურც. 27). წარმოგიდგენთ ამავე ფონდში არსებულ ლტოლვილთა 

სახელობით სიას: 

(ასს. ფ. ი-1, ან. 1, ს. 619, ფურც. 23-39) 

ამავე წლის 28 მარტს კონსტანტინეპოლიდან ბათუმში ჩამოვიდა თურქეთის ქვეშევრდომი 14 

ბერძენი ლტოლვილი. მათ მფარველობას უწევდა ტრაპიზონში არსებული რუსეთის საკონსულო. 

ლტოლვილები ითხოვდნენ სამშობლოში დაბრუნებას, რადგან არ უნდოდათ თურქეთის ომში 

მონაწილეობის მიღება. 1913 წლის 28 თებერვალს ავსტრიულ გემ ,,ლეონოლით’’ ბათუმში 

ჩამოვიდნენ ბერძნები. 1913 წლის 1 მარტს ავსტრიული გემით კონსტანტინეპოლიდან ბათუმში 

ჩამოვიდნენ თურქეთიდან გამოქცეული ლტოლვილი სომხები, რომლებიც თურქებმა აღიარეს 

დეზერტირებად. 1918 წლის 28 მარტს ბათუმში საბერძნეთის კონსული ბათუმის ოლქის სამხედრო 

გუბერნატორს მადლობას უხდის ლტოლვილი ბერძნების მფარველობის გამო, რომლებიც გამო-

იქცნენ თურქეთიდან რუსეთში. 1913 წლის 19 აპრილს გემ ,,იმპერატორ ალექსანდრე III-ით’’ ბათუმ-

ში მიიღეს ქურთი შეიხი აიედინ ბერა, რომელსაც დევნიდა თურქეთის ხელისუფლება (ასს. ფ. ი-1, 

ან. 1, ს. 61, ფურც. 67). 

1914 წლის 28 ივლისს, კავკასიის მეფისნაცვლის, საგარეო საქმეთა სამინისტროს გადაწყვეტი-

ლებით ჩურუქ-სუს საბაჟო გაუქმდა. აღნიშნული საბაჟოს მმართველი და ორი მეთვალყურე გა-

დაიყვანეს სხვა საბაჟოებში, მისი შენობა დაიკავა სასაზღვრო საგუშაგოს რაზმმა. საბაჟოს საქმეები, 

ქონება, სიმბოლოები, დროშა, საგერბო ბეჭედი გადაეცა საბაჟო საკრებულო დეპარტამენტს (ასს. ფ. 

ი-15, ან. 1, ს. 5, ფურც. 2). ჩურუქ-სუს საბაჟოს საქმეები გადაიბარა ბათუმის საბაჟომ, ხოლო ჩურუქ-

სუს ტერიტორია გამოცხადდა სამხედრო-სასაზღვრო რეგიონად. 1916 წლის 1 ივნისს კავკასიის 

საბაჟო სამმართველო, ბათუმის საბაჟოს მიმართავს თხოვნით, რომ ყოველგვარი წინააღმდეგობის 

გარეშე გაეშვათ ვანის სამეცნიერო ექსპედიცია, რომელსაც ხელმძღვანელობდა პეტროგრადის 

მუზეუმის განყოფილების მცველი მილერი და არქეოლოგიური საზოგადოების პრივატ დოცენტი, 

ეთნოგრაფი ივანე ორბელი (ასს. ფ. ი-14, ან. 1, ს. 30, ფურც. 99). 1918 წლის აპრილში საბაჟოები იყო 

ბათუმში, ფოთში, სოხუმში, ანაკლიასა და გაგრაში. ამრიგად, ჩურუქ-სუს საბაჟოს მოღვაწეობა 

დაემთხვა მსოფლიო ისტორიაში არსებულ მძიმე პერიოდს, კერძოდ, პირველ მსოფლიო ომს. 

ჩურუქ-სუს საბაჟო ომის პერიოდში ინარჩუნებდა სამხედრო, საზღვაო საზღვრის დაცვის და სამ-

ხედრო სავაჭრო გემების მშვიდობიანი მიმოსვლის ფუნქციას. ჩურუქ-სუს საბაჟო უზრუნველყოფდა 

ადგილობრივი მოსახლეობის მიერ შრომით მოპოვებული მოსავლის შიგა ბაზარზე მშვიდობიან 

გატანას. 

წარმოგიდგენთ ჩუუქ-სუს საბაჟოს საქმიანობის ამსახველ დოკუმენტურ მასალას: 

 



210 

 

 
(ასს. ფ. ი-14, ან. 1, ს. 27, ფურც. 37) 

(ასს. ფ. ი-14, ან. 2, ს. 11, ფურც.62- 80-93) 

(ასს. ფ. ი-14, ან. 2, ს. 30, ფურც. 100) 

(ასს. ფ. ი-14, ან. 1, ს. 30, ფურც. 19) 

(ასს. ფ. ი-1, ან. 1, ს. 619, ფურც. 58) 

 



218 

 

 
(ასს. ფ. ი-14, ან. 2, ს. 5, ფურც. 49) 

 



219 

 

 
(ასს. ფ. ი-15, ან. 1, ს. 3, ფურც. 63-64) 

 

 

 
(ასს. ფ. ი-1, ან. 1, ს. 619 ფურც. 67) 

